
Gou Mbouj Dwg Cungj Vunz Haenx

-

Cangh Dunghlinz baez caiq baez naeuz, de
mbouj yiemq ngaenz de baenz nanz law, ngoenzlaeng
gai dienzcaet baez ndaej ngaenz, couh boiz ngaenz
hawj de gonq. Raen Cangh Dunghlinz yienghneix
gangj, de mbouj rox baenzlawz dapvah lo.

Mboujguenj baenzlawz yiengh, ndaw gaj youh
miz ngaenz lo. De sikhaek lingx fanh maenz ngaenz
he coq roengz ndaw daeh bae, conz song dauq buh
seuq, dap banci bae Bwzvah Si.

Bwzvah Si youq hamq Dahyougyangh, daj
Mingzcauz Cinghcauz gvaqdaeuj gizneix couh baenz
haw lo, canghbuenq Gveicouh. Yinznanz . Guengjsae
cungj doxcomz youq gizneix guh gaicawx. Gaijfang
gaxgonq, gizneix lij gai iennaez. cunggbauq caeuq
huq guek rog dem, daengx bi gyau gvaeh yaek ciemq
daengx Guengjsae dingz he. Cojlaux Ai Lujci miz
bangmax gvaq bak duz, cienmonz bang vunz daeh
huqyiengz daeh gyu daengz ndaw bya, caiq daj ndaw
bya daeh huqdoj daengz maxdaeuz. Daengz daih Ai
Lujci le, bangmax caeuq ciengzcugmax gaenq
mboujmiz liux, caenh Iw doengh laeuziq sam caengz
youq diuzgai maxdaeuz haenx, hoeng cungj baenz gij
ranz boh’ au bohlungz daxboh lo, caeuq de gijmaz
gvanhaeh cungj mboujmiz. Bihaenx, daxboh daiq
daengx ranz riengz hamqdah doxhwnj, doeklaeng an
ranz youq aen cin iq hamq Dahdozniengz neix.

Ai Lujci haeuj Yilungz Binhgvanj bae youq, de
haujlai nanz mbouj daengz gizneix lo. Mwh de riuj
daeh byaij daengz baihnaj gvihdaiz, mehlauxbanj
Dahyen
lumjbaenz mbouj roxnaj nei.

“Aeyo, Ai lauxbanj, daiq gijmaz huq ndei hawj
gou gwn ha?” Lwgda Dahyen daj gwnz naj de yawj
coh aen daeh bongzbedbed de.

Ai Lujci hai daeh mbon bau makhwzdauz doj
he okdaeuj, ndenq haeuj dangqnaj de bae. Dahyen
raen gij hwzdauz baenz noix, mbw bak naeuz: “Ged
lai ne, cungj mbouj gaeuq gou saek conghheuj.”

Ai Lujci riunyaen naeuz: “Huq moq bw, bineix
mbwnrengx, makhwzdauz baenz noix, song gaen neix
lijdwg baengzyoux gou bae ra
ngoenzlaeng sou ndaej lai le, caiq soengq geij gienh
hawj mwngz.”

“Ndaej ha.” Dahyen riuhehe naeuz:
cij dwg aen beizheiq Ai daihlauxbanj ne.”

“Mehlauxbanj, mwngz youh biz lobw, beij
gaxgonq lij bieg dem.” Ai Lujci riu naeuz: “Hawj gou
hai aen fuengz he.”
laihnaeuz mwngz cungj lumz gizneix liux lo.” Dahyen
euh’ unj naeuz, “aen ci mwngz ne, dingz youq
gizlawz la?”

“Gai lo.”

“Cojgvaq lai lo. Ai lauxbanj, mwngz guhmaz
bienq baenzneix la?”

“Guh seng’ eiq siedbonj lo. Gij ngaenz gou lij
ngaiz vunz yaeuh dem.”

“Dwg Vangz Fuzgauh yaeuh ngaenz mwngz
lwi?”

“Mwngz baenzlawz rox?”

“Gou guj hane.”

Dahyen dawz mbawfangzgaj vut daengz gwnz
gvihdaiz, yaep mbat da he naeuz: “Gag ninz aen
fuengz he ba, aenmbonq mogsak liux,
baenzlawz ringx cungj ndaej.”

Gaxgonq de gingciengz youq gizneix, mizseiz
youq saek cib ngoenz buenq ndwen. De maij youq
gizneix, cujyau dwg liz ngeihgaep goengloh caeuq
bakloh gauhsuz goengloh cungj mbouj gyae. De lij
ndaej geiq, de baeznduj youq lijdwg Vangz Fuzgauh
daiq gvaqdaeuj, baenzneix de cij roxnyinh diemq
lauxbanj doengzseiz roxnaj fuzvuyenz
Dahyen.

Mwhgonq de roxnaj Dahyen, de lijdwg dahniq
he, yienznaeuz byom di hoeng baenzsau raixcaix, lij

“Aeyo, Ai lauxbanj, gou

mwngz

lennaez,

bakraeuz dem. Baeznaengz raen Dahyen, de cungj
nien dahlwg swhgeij doeg gauhcungh haenx.
Yienghneix baeznaengz de caeuq Dahyen gangjvah,
cungj dwg lumj caeuq dahlwg gangjvah nei, mbouj
cab saek coenz vah’ uq. Cigdaengz banhaet ngoenz
he, aen ci de sawqmwh banhaemh mboujmiz dienh,
hai mbouj doengh, de bae bongx aen dou Vangz
Fuzgauh siengj ciq aen ci de, de cij yawjraen
Dahyen lohgangh daj ndaw veiswnghgenh okdaeu;.
Mwhhaenx, de lumjbaenz gwn dawz duznengz he
nei, siengj rueg youh rueg mbouj ok. Dahyen raen de
haeujdaeuj, cang lumj mbouj roxnaj de nei ndonj
haeuj ndaw denz bae. Dauq dwg Vangz Fuzgauh
raurumz—ngabngab yungh sujbaq heuxdawz aen
hwet, ndenq doengz ien he hawj de, suenq dwg
saengq de lo.

Gvaqlaeng, miz baez he ndoet laeuj le, Vangz
Fuzgauh naeuz hawj de, Dahyen ngamq muenx
cibbet bi, ngamqngamq gauhcungh bizyez, gauhgauj
gauj ndaej aen yozyau sambonj he, hoeng ndaw ranz
hoj lai mbouj miz ngaenz soengq de bae doeg saw,
baenzneix swhgeij couh okdaeuj dajgoeng lo.

Aen muzbyauh Dahyen dwg swhgeij gag hai
aen diemq he, gai gijmaz cungj ndaej, canh ngaenz
couh baenz, ndaej dang lauxbanj couh baenz. Vangz
Fuzgauh lij naeuz hawj de, dwg Dahyen swhgeij gag
ra de ninz. Haidaeuz de cungj mbouj saenq,
gvaqlaeng miz baez he Dahyen lwnh de naeuz,
Vangz lauxbanj gangj ngeihheiq raixcaix, de ciq
hawj swhgeij song baez ngaenz, baez he sam cien,
baez he song cien, de siengj boiz de cungj mbouj
haengj aeu, bouxsai baenz ndei wnggai ndaej
bauqwngq ndei cijbaenz. De dingq le siengj caeuq
de gangj, dahnuengx, mwngz guhmaz baenz cienh,
mwngz couh dij sam cien song cien lwi? Mboujgvaq
de mbouj gangj.

Vangz Fuzgauh caeuq Dahyen
gvaqlaeng hix mbouj aeu de, mboujgvaq de yungh
geiqmaeuz hawj Dahyen haq hawj diemq lauxbanj
lennaez lo, Dahyen baez cienq ndang couh daj
fuzvuyenz biengbaenz mehlauxbanj. Gij saeh Ai
Lujci yawj ndaej raen neix, lumjbaenz cungj dwg
Vangz Fuzgauh dingh ndei nei. (7)

